
	ఉ.	
చేకొని మంత్రులం దిడియె సీమవిచక్షత; కార్యఖడ్గము

ల్వీకఁ గుమాళ్లయం దిడియె; విద్యల, బెద్దతనంబులన్ గుల

స్త్రీకుళకంబులం దిడియెఁ; జిన్నెలి కేమన రాధతోడిదే

లోకము గాఁగ నుండె నిఁక లోకులు కాముకుఁ డంచు నెంచరే.

	చ.	
కవ విడలేక జక్కవలకైవడి రాధయు మాధవుం డిటుల్

దవులుకయుండఁగాఁ దమరు తాళక రుక్మిణి సత్యభామ జం

బవతియు మిత్రవిందయును భద్ర సుదంత కళిందజాతయున్

రవరవ నాడుకొంచు నొకరాతిరి లక్షణయింటి కేఁగినన్.

	చ.	
పడఁతుక మ్రొక్కి వారికి సపర్యలు సేయుచుఁ దాను వారు నొ

క్కెడ వసియించి నెచ్చెలుల నెవ్వరి నుండఁగనీక యోజనల్

నడుపుచు నీసునం దెగువ నల్వురు నాలుగుమాటలాడఁగా

నుడుకుచు సత్యభామ వినయోక్తుల రుక్మిణితోడ నిట్లనెన్.



	 129







	గీ.	
నన్ను గయ్యాళి యందు రీకన్నెలెల్లఁ, దెలియ వినవక్క పట్టపుదేవి వీవు

పేర్మి నీతోడిసాటిగాఁ బెనఁగఁజేసె, దానవారాతి పారిజాతంబుకొఱకు.

	ఉ.	
ఎన్నఁటికైన వాని చను వెవ్వతె నమ్మునె కృష్ణ కృష్ణ యా

యున్నదినాలలోన దయయుంచినవానివితానఁ బెద్దకున్

బిన్నకుఁ గాకయుండ నడపించును; చేసెడిబాసలంటిమా

యెన్న వశంబు గాదు నిజ మించుక లేదు తలంచి చూచినన్.

	ఉ.	
ఇంచుక రాధసుద్ది మునుపే విని వేడితి; వారు వీరుఁ గ

ల్పించిరటంచు నో రదిమి లేదని బొంకిను నాఁడు; నాఁడె యి

ట్లించుకి యొద్దికైన మన మింతకు రా నడపింతుమే యిఁకం

గొంచెములోనె డానిపయిఁ గూరిమి తప్పునె? తప్పె యోజనల్.

	వ.	
అనిన జాంబవతి సత్యభామ కిట్లనియె.

	ఉ.	
ఎందుకుఁ దప్పె యోజనలు కృష్ణునితంట లెఱింగి దానిపై

నిందఘటింప నేమగును నేఁడవుఁ గా దనువారు లేరుగా

కందఱుఁ గారటంచు నిపు డక్కట రాధిక మేలుగల్గెనా

యందె రమింపఁగావలె నహర్నిశముం బనియేమి యేరికిన్.

	వ.	
అనిన మిత్రవింద జాంబవతితో నిట్లనియె.

		 ఈ పేజీలో చివరి మార్పు 5 ఫిబ్రవరి 2022న 06:58కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

